
ABSTRAK

Kajian ini mengkaji kesan persepsi tentang risiko dan motivasi melancong terhadap niat untuk melancong di dalam 
negara semasa pandemik COVID-19. Dengan menggunakan Teori Gelagat Terancang (TPB) lanjutan, kajian ini 
memberi fokus kepada gelagat pelancong tempatan berdasarkan maklum balas daripada 407 responden di Malaysia. 
Data telah dikumpulkan melalui soal selidik yang dijalankan dalam talian yang terdiri daripada enam konstruk utama. 
Data ini telah dianalisis dengan menggunakan teknik analisis faktor konfirmatori dan analisis jalur. Penemuan kajian 
menunjukkan bahawa persepsi tentang risiko mempunyai hubungan tidak langsung dengan niat untuk melancong 
melalui perantara sikap terhadap tingkah laku. Konstruk utama TPB, iaitu sikap terhadap tingkah laku, norma 
subjektif dan kawalan tingkah laku pula menunjukkan hubungan positif yang ketara dengan niat untuk melancong. 
Manakala, motivasi pelancongan tidak memberi kesan kepada hubungan antara persepsi tentang risiko dan niat untuk 
melancong. Kajian ini memberi sumbangan dalam merangka pelan tindakan dan pembangunan langkah keselamatan 
yang berkesan dalam sektor pelancongan. 

Kata kunci: Pelancongan; COVID-19; persepsi risiko; motivasi melancong; teori gelagat terancang 
JEL: L83; D12

ABSTRACT

This study aims to examine the effect of risk perception and travel motivation on the behavioural intention to travel 
during the COVID-19 pandemic. Using the extended Theory of Planned Behaviour (TPB), the study focuses on the 
behaviour of domestic travel based on 407 responses collected in Malaysia. The data was collected through an online 
questionnaire consisting of six main constructs. The data was analysed using Confirmatory Factor Analysis and 
path analysis techniques. The results show that the perception of risk has an indirect relationship with behavioural 
intention to travel, which is mediated by attitude towards behaviour. The main TFB constructs of attitude towards 
behaviour, subjective norms and perceived behavioural control were found to have positively significant relationships 
with behavioural intention. It was also found that travel motivation does not moderate the relationship between 
risk perception and behavioural intention. The study contributes to the effective design of plans of actions and the 
development of safety measures in the tourism sector.

PENGENALAN

Industri pelancongan di Malaysia menunjukkan 
perkembangan yang memberangsangkan hampir pada 
setiap tahun. Rajah 1 jelas memperlihatkan prestasi 
industri ini yang merupakan antara penyumbang utama 
kepada pendapatan ekonomi Malaysia. Sumbangan ini 
bagaimanapun hanya mengambilkira sumbangan atau 
pendapatan daripada pelancong antarabangsa sahaja dari 
tahun 1974 – 2019. Secara keseluruhan, aliran ketibaan 
pelancong antarabangsa yang semakin meningkat ini 
disokong oleh pelbagai strategi, penggalakan oleh 
pihak kerajaan dan pihak berkepentingan lain. Mulai 
awal tahun 1990an perkembangan industri pelancongan 
terus memberangsang dengan adanya beberapa siri 
Tahun Melawat Malaysia (TMM) seperti TMM1990, 
TMM1994, TMM2007 dan TMM2014. Dengan 
pelbagai sokongan ini, industri pelancongan Malaysia 
berjaya mencatat pertumbuhan melebihi 6% setahun 
iaitu lebih tinggi daripada purata pertumbuhan industri 
pelancongan global. Secara terperinci pada tahun 1974 
hanya sejumlah 1.2 juta ketibaan pelancong antarabangsa 
dicatatkan dan jumlah ketibaan ini meningkat kepada 
26.1 juta pada tahun 2019. Dari segi pendapatan pula, 
pada 1974, pendapatan yang berjaya dijana adalah 
sejumlah RM0.35 billion meningkat kepada RM86.140 
billion pada 2019. Hal ini jelas menunjukkan bahawa 
industri pelancongan di Malaysia mempunyai potensi 
yang besar untuk menyumbang kepada pertumbuhan 
ekonomi negara. Oleh itu, Kementerian Pelancongan, 

Seni dan Budaya (MOTAC) telah melancarkan sekali 
lagi kempen Melawat Malaysia 2020 bagi menarik 
lebih ramai pelancong datang ke Malaysia khususnya 
dari pasaran negara China. Sasaran MOTAC bagi tahun 
2020 ialah ketibaan pelancong asing sehingga 30 juta 
orang dan pendapatan pelancongan sebanyak RM 100 
bilion sempena kempen ini. 

Namun, penularan wabak COVID-19 pada awal 
tahun 2020 telah menjejaskan pertumbuhan sektor 
pelancongan global termasuk Malaysia. Organisasi 
Pelancongan Dunia PBB (UNWTO) menganggarkan 
ketibaan pelancong antarabangsa pada tahun 2020 
menurun sebanyak 20 hingga 30 peratus berbanding 
pada tahun 2019 (Gössling et al. 2020). Penguncupan 
dalam sektor pelancongan di Malaysia juga sangat 
ketara. Pada tempoh setengah tahun 2020, pendapatan 
pelancongan yang diraih hanyalah RM 12.5 bilion 
berbanding RM 41.6 bilion pada tempoh yang sama 
bagi tahun 2019 dengan ketibaan pelancong seramai 
4.25 juta orang sahaja berbanding 13 juta orang pada 
tempoh setengah tahun 2019 ekoran pengumuman 
pembatalan kempen Melawat Malaysia 2020 pada 18 
Mac 2020, sejurus selepas kerajaan mengisytiharkan 
Perintah Kawalan Pergerakan (PKP) (MOTAC 2020). 
Melihat kepada situasi ini, sasaran MOTAC pada tahun 
2020 adalah mustahil untuk dicapai. 

Pelbagai langkah diambil oleh pihak kerajaan bagi 
merancakkan semula industri pelancongan negara. 
Antaranya, kerajaan melancarkan Dasar Pelancongan 
Negara 2020 – 2030 bagi menjamin kelangsungan 

RAJAH 1. Ketibaan dan pendapatan pelancongan antarabangsa ke Malaysia 1974-2019

JEM 55(3).indd   138JEM 55(3).indd   138 28/10/2021   12:07:50 AM28/10/2021   12:07:50 AM



Kesan Persepsi Risiko dan Motivasi Melancong Terhadap Gelagat Pelancong Tempatan Semasa Pandemik COVID-19 	 139

industri pelancongan serta menjadikan Malaysia 
kembali sebagai destinasi pelancongan terpilih utama 
di peringkat global. Kerajaan turut melaksanakan pakej 
rangsangan ekonomi dengan tujuan mengembalikan 
keyakinan masyarakat untuk melancong di dalam negara 
dan menyemarakkan pelancongan domestik. Pelbagai 
insentif disediakan khusus untuk sektor pelancongan 
termasuk galakan penawaran diskaun oleh pengendali 
hotel kepada pelancong tempatan. Walau bagaimanapun, 
usaha ini memerlukan kerjasama yang tinggi daripada 
pelancong tempatan dalam usaha menyokong semua 
strategi yang telah dirancang oleh kerajaan.

Cabaran yang besar dalam industri pelancongan kini 
adalah memahami gelagat pelancong akibat daripada 
penularan virus COVID-19 (Mair et al. 2016). Terdapat 
sebilangan kajian dalam pelancongan, psikologi sosial 
dan gelagat pengguna yang menyatakan bahawa 
mengkaji faktor-faktor yang mempengaruhi niat atau 
gelagat pelancong memberikan gambaran yang jelas 
tentang proses pembuatan keputusan oleh pelancong 
terhadap sesuatu destinasi, produk, perkhidmatan atau 
jenama pilihan mereka (Ajzen 2001; Hegner 2017; 
Lam & Hsu 2004; Kim & Hwang 2020). Di samping 
itu, pengguna atau pelancong juga menitikberatkan 
aspek keselamatan kerana ia adalah antara komponen 
yang paling penting dalam kehidupan manusia (Maslow 
1943). Pelancong akan memilih tempat pelancongan 
yang menawarkan jaminan keselamatan yang mereka 
harapkan supaya mereka berasa lebih selamat untuk 
menginap di tempat tersebut (Yousaf et al. 2018). Selain 
itu, mereka akan menilai risiko-risiko yang dirasakan 
berkaitan dengan sesuatu produk atau perkhidmatan 
sebelum mereka membuat keputusan sama ada hendak 
membeli produk atau menggunakan perkhidmatan 
tersebut. Oleh itu, persepsi tentang risiko adalah perkara 
yang penting dalam proses pembuatan keputusan untuk 
melancong (Floyd et al. 2004). Memahami gelagat 
pelancong dalam membuat keputusan sama ada ingin 
melancong atau tidak merupakan satu perkara yang 
penting terutama kepada pembuat dasar dan juga 
penggiat industri pelancongan dalam merangka strategi 
dan dasar yang bersesuaian bagi menggalakkan para 
pelancong meningkatkan aktiviti pelancongan mereka.

Berdasarkan kajian lepas, sungguhpun terdapat 
kajian berkait dengan niat melancong, namun kajian 
ini masih signifikan dilakukan kerana masih wujud 
perbezaan dengan kajian terdahulu. Kajian niat untuk 
melancong yang ditonjolkan penulis -adalah untuk 
melihat apakah masih timbul keinginan yang tinggi dalam 
kalangan penggemar pelancongan walau berada dalam 
keadaan risiko pandemik COVID-19 yang tingi (Wen 
et al. 2020) dan faktor-faktor yang mempengaruhinya. 
Kajian ini dijalankan untuk memenuhi jurang yang 
wujud dalam topik pelancongan dalam keadaan 
wujudnya risiko keselamatan dengan fokus utama 
kepada tingkah laku pelancong domestik untuk pergi 
melancong. Lebih-lebih lagi, kajian berkaitan gelagat 

pelancong ketika pandemik COVID-19 di negara 
sedang membangun khususnya di Malaysia masih lagi 
terhad. Kajian yang dijalankan tertumpu di negara maju 
seperti Amerika Syarikat (Han et al. 2020), Sepanyol 
(Sanchez et al. 2020) dan Hong Kong (Luo & Lam 
2020). Berdasarkan Teori Gelagat Terancang (TPB) 
yang diperkenalkan oleh Ajzen (1991), yang mana 
ia merupakan rangka teori yang paling mapan dalam 
analisa niat tingkah laku (Gollwitzer & Sheeran 2006), 
kajian ini dijalankan untuk mengkaji kesan persepsi 
tentang risiko COVID-19 terhadap niat tingkah laku 
pelancong domestik Malaysia untuk pergi melancong 
dalam negara semasa pandemik ini. Selain itu, kajian ini 
juga mengkaji kesan motivasi untuk melancong sebagai 
pembolehubah moderator kepada struktur hubungkait 
yang dicadangkan. Secara empiriknya, dapatan kajian 
ini dapat menyumbang kepada para pemain industri 
pelancongan, pembuat dasar dan pihak berkepentingan 
lain untuk mereka bentuk tindakan yang berkesan bagi 
membaikpulih sektor pelancongan dan melaksanakan 
langkah-langkah keselamatan dalam perkhidmatan 
pelancongan. 

KAJIAN LEPAS

PERSEPSI TENTANG RISIKO

Terdapat sebilangan kajian yang telah dijalankan 
berkaitan hubungkait antara persepsi tentang risiko 
pelancong dan gelagat manusia untuk melancong. 
Kebanyakan kajian lepas menunjukkan bahawa persepsi 
tentang risiko mempunyai hubungkait yang negatif 
terhadap gelagat mereka untuk melancong (Sinha & 
Nair 2020; Khan et al. 2019; Khan & Chelliah 2019; 
Matiza 2020), keputusan untuk melancong (Bae & 
Chang 2020), dan kekerapan melancong (Neuberger & 
Egger 2020). Ini bermaksud, semakin tinggi risiko untuk 
melakukan aktiviti pelancongan, maka semakin kurang 
seseorang untuk melakukan aktiviti pelancongan. Walau 
bagaimanapun, Roehl (1992) menyatakan bahawa 
persepsi risiko bagi seseorang adalah berbeza dalam 
mempengaruhi niat untuk melancong. Bagi golongan 
pengambil risiko semulajadi, mereka cenderung untuk 
melakukan aktiviti pelancongan walau dalam apa 
jua keadaan kerana mereka yakin mampu mengawal 
sesuatu keadaan yang berisiko. Namun, kebanyakan 
kajian berkaitan hubungan antara persepsi tentang risiko 
dan gelagat pelancong menunjukkan persepsi tentang 
risiko merupakan faktor penting yang mempengaruhi 
keputusan seseorang untuk melancong. Semakin tinggi 
risiko yang dikaitkan dengan aktiviti pelancongannya 
maka semakin rendah niat seseorang untuk melancong 
ke destinasi tersebut contohnya risiko meningkat 
disebabkan oleh serangan ke atas World Trade Center 
pada 11 September 2001 di Amerika Syarikat (Floyd 
et al. 2004), peristiwa pengeboman di Bali (Hitchcock 

& Putra 2005) dan kesan Tsunami di Phuket, Thailand 
(Ichinosawa 2006). Risiko yang wujud sebelum ini 
tidak melibatkan pandemik seperti risiko yang dialami 
sekarang iaitu pandemik COVID-19, maka persepsi 
risiko ke atas pandemik COVID-19 mungkin lebih 
tinggi berbanding dengan risiko-risko yang pernah 
berlaku sebelum ini. 

Risiko yang timbul disebabkan oleh pandemik 
COVID-19 juga mempengaruhi gelagat dan niat 
pelancong untuk melancong (Han et al. 2020; Sanchez 
et al. 2020; Luo & Lam 2020). Han et al. (2020) 
mengatakan bahawa risiko yang timbul adalah risiko 
psikologi. Pelancong berasa takut terhadap COVID-19 
dan terdapat kegelisahan untuk melancong (Luo & 
Lam 2020) sehingga terdapat ramai pelancong yang 
membatalkan perjalanan mereka pada hari yang sama 
diisytiharkan COVID-19 sebagai suatu pandemik oleh 
WHO (Ugur & Akbiyik 2020). Menurut kajian oleh 
Sinha & Nair (2020), pelancong mula menitikberatkan 
pelbagai aspek dalam membuat keputusan untuk 
melakukan aktiviti pelancongan. Ini termasuklah aspek 
kesihatan dan kebersihan di samping faktor risiko yang 
lain seperti keselamatan dan keamanan Hitchcock dan 
Putra (2005) dan Floyd et al. (2004), dan faktor lain 
seperti tujuan melancong (Shamshiripour et al. 2020), 
jarak dan kekerapan melancong (Abdullah et al. 2020). 
Oleh itu, satu hipotesis dapat dicadangkan bagi kajian 
ini, iaitu:

H1	 Persepsi terhadap risiko COVID-19 mempunyai 
hubungan yang ketara dengan niat untuk melancong 
di dalam negara ketika pandemik COVID-19.

H2	 Persepsi terhadap risiko COVID-19 mempunyai 
hubungan yang ketara dengan sikap terhadap 
tingkah laku untuk melancong di dalam negara 
semasa pandemik COVID-19.

TEORI GELAGAT TERANCANG (TPB)

Teori Gelagat Terancang atau Theory of Planned 
Behaviour (TPB) oleh Ajzen (1985) merupakan teori 
yang terbukti dalam mengkaji gelagat manusia. Teori ini 
berasal daripada Teori Tindakan Bersebab atau Theory 
of Reasoned Action (TRA) di mana sikap terhadap 
sesuatu tingkah laku dan norma subjektif menentukan 
sesuatu tingkah laku atau gelagat (Fishbein & Ajzen 
1975; Ajzen & Fishbein 1980). Kemudian, Ajzen (1985) 
menambah faktor bukan sukarela (non-volisional), iaitu 
kawalan tingkah laku yang dirasakan pula ditambah 
ke dalam kerangka teori ini dalam menentukan niat 
seseorang dalam melakukan sesuatu tingkah laku.

Sikap merujuk kepada penilaian seseorang individu 
sama ada suatu tingkah laku atau perbuatan itu positif 
atau negatif (Ajzen 1985). Menurut Ajzen (1991), sikap 
yang positif terhadap suatu tingkah laku mempunyai 
hubungkait yang positif dengan niat untuk melakukan 
tingkah laku tersebut dan begitu juga sebaliknya. 

Kajian oleh Park et al. (2017) mendapati bahawa sikap 
mempengaruhi niat seseorang untuk melancong ke 
Jepun.

Norma subjektif merujuk kepada tekanan sosial 
daripada individu-individu yang rapat dan dipercayai 
untuk bersetuju atau tidak bersetuju dengan sesuatu 
tingkah laku atau perbuatan (Ajzen 1991; Rivis et al. 
2009). Ajzen (1991) menyatakan bahawa jika ahli 
keluarga atau rakan-rakan kepada seseorang individu itu 
mempunyai sikap yang positif terhadap sesuatu tingkah 
laku, terdapat kemungkinan besar dia akan berniat 
untuk melaksanakan tingkah laku tersebut dan juga 
sebaliknya. Satu kajian lepas di China menunjukkan 
bahawa norma subjektif mempengaruhi niat seseorang 
untuk pergi melancong (Ru et al. 2018).

Kawalan tingkah laku yang dirasakan merupakan 
kepercayaan seseorang individu terhadap tahap 
kemampuannya untuk melaksanakan suatu tingkah laku 
atau perbuatan (Ajzen 1991; Hsu & Huang 2012). Ianya 
merujuk kepada kepercayaan pada diri seseorang sama 
ada dia mampu untuk mengawal situasi dan menguruskan 
sumber yang diperlukan untuk melaksanakan suatu 
perbuatan dengan jayanya (Bae & Chang 2020). Oleh 
itu, jika seseorang merasakan bahawa dia mampu untuk 
mengawal dirinya untuk melaksanakan suatu tingkah 
laku, bermaksud kawalan tingkah lakunya ialah positif 
dan ianya mempunyai hubungkait yang positif dengan 
niatnya untuk melaksanakan tingkah laku tersebut. Para 
pengkaji dalam bidang pelancongan telah menunjukkan 
bahawa kawalan tingkah laku merupakan faktor penentu 
yang tepat terhadap niat untuk melancong (Hsieh et al. 
2016; Ashraf et al. 2020; Ru et al. 2018).

Teori ini sering digunakan dalam model psikologi 
untuk menerangkan dan meramal gelagat manusia 
(Chaulagain et al. 2020) dan secara meluasnya 
telah diaplikasikan dan diuji dalam kajian gelagat 
pengguna barangan atau perkhidmatan. Dalam sektor 
pelancongan, Teori ini telah digunakan untuk mengkaji 
niat pelancong untuk melawat destinasi yang mesra 
alam (Ahmad et al. 2020; Ashraf et al. 2020; Ru et al. 
2018), melawat hotel hijau (Eid et al. 2020; Yarimoglu 
& Gunay 2020), membuat lawatan perubatan ke India 
(Dash 2020) dan Malaysia (Seow 2017), membuat 
lawatan makanan (Su et al. 2020), dan melawat taman 
kebudayaan (Wu & Chen 2018). Leung dan Jiang (2018) 
pula telah mengkaji kesan laman destinasi pelancongan 
di Facebook terhadap niat untuk melancong berdasarkan 
TPB. Namun, Yuzhanin & Fisher (2016) mendapati 
bahawa TPB tidak mencukupi untuk meramal niat 
pelancong untuk memilih destinasi pelancongan.

Oleh itu, kebanyakan pengkaji telah mencuba 
untuk menambahbaik teori ini dengan memasukkan 
faktor-faktor tambahan ke dalam TPB untuk mendapat 
ramalan gelagat yang lebih tepat dalam bidang 
pelancongan seperti jenama destinasi, imej hijau, 
motivasi pelancongan, dan imej destinasi (Saleem 
et al. 2020; Ashraf et al. 2020; Yohana et al. 2020; 

Wu & Chen 2018). Kebelakangan ini, pembolehubah 
yang berkaitan dengan risiko telah ditambah untuk 
mengembangkan kerangka teori TPB. Sebagai contoh, 
Hsieh et al. (2016) telah mengkaji kesan risiko yang 
dijangka terhadap niat rakyat Taiwan untuk melancong 
ke Jepun. Mereka mendapati bahawa risiko yang 
dijangka mempengaruhi sikap mereka terhadap tingkah 
laku tersebut dan seterusnya mempengaruhi niat untuk 
mereka melancong ke Jepun. Penulis juga sependapat 
dengan pengkaji lain bahawa risiko antara faktor yang 
dijadikan pertimbangan dalam niat untuk melancong, 
namun khususnya yang berkait dengan pandemik 
Covid-19 yang kesan akhirnya boleh membawa kepada 
kematian.

Dalam era COVID-19 ini juga timbul beberapa 
kajian baru yang telah dijalankan dengan menggunakan 
teori yang sama untuk mengkaji kesan risiko pandemik 
terhadap gelagat untuk melancong. Antaranya ialah 
kajian oleh Bae & Chang (2020) yang menganalisa niat 
tingkah laku terhadap ‘pelancongan tanpa sentuhan’ di 
Korea Selatan. Selain itu, Han et al. (2020) pula mengkaji 
tingkah laku untuk memilih destinasi pelancongan 
yang lebih selamat, dan Li et al. (2020) memfokuskan 
kajiannya kepada niat untuk melancong ke China pasca 
pandemik COVID-19. Terdapat jurang kajian tentang 
kesan risiko pandemik COVID-19 terhadap gelagat 
pelancong dalam konteks Malaysia. Oleh itu, hipotesis 
bagi kajian ini ialah:

H3	 Sikap terhadap tingkah laku mempunyai hubungan 
yang ketara dengan niat untuk melancong di dalam 
negara ketika pandemik COVID-19.

H4	 Norma subjektif mempunyai hubungan yang ketara 
dengan niat untuk melancong di dalam negara 
ketika pandemik COVID-19.

H5	 Kawalan tingkah laku mempunyai hubungan yang 
ketara dengan niat untuk melancong di dalam 
negara ketika pandemik COVID-19.

MOTIVASI PELANCONGAN

Dalam konteks pelancongan, motivasi pelancongan 
adalah merupakan keperluan biologi dan psikologi 
manusia yang timbul, mengarahkan dan mengintegrasi 
tingkah laku dan aktiviti seseorang individu (Park & 
Yoon 2009; Yoon & Uysal 2005; Dann 1981). Kajian 
oleh Khan dan Chelliah (2019) menunjukkan bahawa 
terdapat hubungkait secara langsung antara motivasi 
pelancongan dan niat untuk melancong. Dapatan ini 
disokong oleh kajian yang dijalankan oleh Yohana et 
al. (2020) di Yogyakarta, Indonesia. Antara motivasi 
pelancongan sesebuah destinasi adalah pada aspek 
ekonomi, persekitaran semulajadi, kebudayaan dan 
psikologi (Park et al. 2019).

Terdapat sebilangan kajian lepas yang mengkaji 
peranan motivasi pelancongan sebagai pembolehubah 
moderator dalam konteks kajian pelancongan dan 

mendapati bahawa motivasi pelancongan dapat 
melemahkan atau menguatkan hubungkait antara 
pembolehubah-pembolehubah yang berbeza. Sebagai 
contoh, Nicolau dan Mas (2006) mendapati bahawa 
motivasi pelancongan melemahkan hubungkait antara 
jarak dan harga dengan pemilihan destinasi pelancongan. 
Sebaliknya, motivasi pelancongan berperanan 
menguatkan hubungkait antara imej destinasi dan 
pengurusan pelancongan yang baharu dengan niat 
pelancong untuk melancong (Phillips & Jang 2007; 
Zhang et al. 2020). Dalam konteks risiko, Khan et al. 
(2019) mendapati bahawa motivasi pelancongan dapat 
meningkatkan niat pelancong untuk pergi melancong 
walaupun persepsi mereka terhadap risiko adalah 
tinggi. Faktor psikologi yang merupakan dianggap 
sebagai motivasi pelancongan juga perlu dianalisa 
untuk lebih memahami reaksi pelancong terhadap risiko 
(Reisinger & Mavondo 2005). Berdasarkan kajian lepas 
dan perbincangan di atas, hipotesis bagi kajian ini yang 
dicadangkan ialah:

H6	 Motivasi untuk melancong mempunyai pengaruh 
yang ketara terhadap hubungkait antara persepsi 
tentang risiko dan niat untuk melancong di dalam 
negara ketika pandemik COVID-19.

METODOLOGI KAJIAN

REKABENTUK SOAL SELIDIK

Item bagi pembolehubah-pembolehubah kajian 
telah diadaptasi daripada kajian-kajian lepas untuk 
membangunkan instrument kajian, iaitu soal selidik. 
Soal selidik ini mengandungi lima konstruk, iaitu 
persepsi tentang risiko, sikap, norma subjektif, kawalan 
tingkah laku, dan motivasi pelancongan. Kesemua 
konstruk ini telah diukur menggunakan skala Likert 
daripada skala 1 (sangat setuju) hingga 5 (sangat tidak 
setuju). Empat item bagi konstruk persepsi tentang 
risiko, tiga item bagi konstruk sikap, dan empat item 
bagi konstruk norma subjektif telah diadaptasi daripada 
Bae dan Chang (2020). Empat item bagi konstruk 
kawalan tingkah laku dan satu item bagi konstruk 
sikap pula diadaptasi daripada Han et al. (2020). Bagi 
konstruk motivasi pelancongan pula, empat item telah 
diadaptasi daripada Khan et al. (2017).

POPULASI DAN SAMPEL KAJIAN

Populasi bagi kajian ini ialah warganegara Malaysia 
yang berumur 20 tahun dan ke atas. Soal selidik telah 
diedarkan dengan kaedah pensampelan rawak. Saiz 
sampel minimum yang telah ditetapkan ialah 205 
sampel, berdasarkan cadangan oleh Cohen (1992) untuk 
mengesan minimum R2=0.10 dan tahap signifikan 
1 peratus (Hair et al. 2014). Borang soal selidik telah 

diedarkan secara atas talian melalui hebahan di media 
sosial menggunakan Google Form. Tetapan telah dibuat 
dalam Google Form untuk mengehadkan maklum balas 
hanya daripada responden yang dikehendaki. Seramai 
407 responden telah menjawab borang soal selidik 
tersebut.

KERANGKA KERJA KAJIAN

Kerangka kerja bagi kajian ini adalah berdasarkan model 
Teori Gelagat Terancang (TPB) dan dilanjutkan dengan 
tambahan pembolehubah lain, iaitu persepsi tentang 
risiko dan motivasi pelancongan. Rajah 2 menunjukkan 
pembolehubah-pembolehubah yang berkaitan dalam 
kajian ini. 

DAPATAN KAJIAN

PROFIL RESPONDEN

Jadual 1 menunjukkan butiran demografik bagi 
responden. Jumlah responden perempuan (56.7%) 
melebihi responden lelaki (43.3%) dan hampir 60 peratus 
responden adalah mereka yang sudah berkahwin. Julat 
umur yang paling tinggi ialah antara 20 hingga 29 tahun 
(41.8%), diikuti oleh 30 hingga 39 tahun (27.9%), 50 
tahun ke atas (16.4%), dan 40 hingga 49 tahun (13.9%). 
Bagi pendapatan bulanan pula, hampir separuh daripada 
jumlah responden berpendapatan melebihi RM4,000. 
Selain itu, 58.9 peratus daripada responden pernah 
melancong di dalam negara setelah dibenarkan oleh 
kerajaan sejak 10 Jun 2020 dengan kekerapan paling 

RAJAH 2. Kerangka kerja kajian

JADUAL 1. Butiran demografik responden (n=409)

n % n %
Jantina Lelaki 177 43.3 Pendapatan bulanan Bawah RM 1,000 67 16.4

Perempuan 232 56.7 RM 1,000 – 2,000 48 11.7
Umur 20-29 171 41.8 RM 2,001 – 3,000 47 11.5

30-39 114 27.9 RM 3,001 – 4,000 63 15.4
40-49 57 13.9 > RM 4,001 184 45.0
> 50 67 16.4 Pernah melancong sejak 10 

Jun 2020
Tidak 168 41.1

Status Bujang 159 38.9 Ya 241 58.9
Berkahwin 250 61.1 Kekerapan melancong sejak 

10 Jun 2020
Tidak pernah 161 39.4

Pekerjaan Pelajar 40 9.8 1 kali 97 23.7
Kakitangan Kerajaan 147 35.9 2 kali 70 17.1
Kakitangan Swasta 128 31.3 3 kali 44 10.8
Bekerja Sendiri/ Berniaga 50 12.2 4 kali 10 2.4
Tidak Bekerja 44 10.8 5 kali dan ke atas 27 6.6

JADUAL 2. Hasil analisa ukuran Analisa Faktor Konfirmatori (CFA)

Muatan faktor C.R. AVE
Sikap 0.868 0.623
Melancong dalam negara semasa pandemik COVID-19 ini adalah satu tindakan yang bagus. .808
Melancong dalam negara semasa pandemik COVID-19 ini adalah satu tindakan yang wajar. .785
Melancong dalam negara semasa pandemik COVID-19 ini adalah satu perkara yang 
bermanfaat. .798

Melancong dalam negara semasa pandemik COVID-19 ini adalah satu perkara yang 
menyenangkan. .765

Norma subjektif 0.872 0.630
Kebanyakan orang-orang yang penting bagi saya merasakan bahawa tiada masalah jika saya 
hendak melancong dalam negara semasa pandemik COVID-19 .747

Kebanyakan orang-orang yang penting bagi saya menggalakkan saya untuk pergi melancong 
dalam negara semasa pandemik COVID-19 .831

Kebanyakan orang-orang yang penting bagi saya bersetuju dengan tindakan saya pergi 
melancong dalam negara semasa pandemik COVID-19 .798

Orang-orang yang saya percaya dengan pendapat mereka menggalakkan saya untuk 
melancong dalam negara semasa pandemik COVID-19 .796

Kawalan tingkah laku 0.860 0.607
Sama ada saya hendak pergi melancong dalam negara ataupun tidak semasa pandemik 
COVID-19 adalah seluruhnya terpulang kepada saya .698

Saya percaya bahawa saya boleh pergi melancong dalam negara semasa pandemik COVID-19 
jika saya mahu .778

Saya mampu untuk pergi melancong dalam negara semasa pandemik COVID-19 .827
Saya mempunyai sumber yang mencukupi, masa dan peluang untuk pergi melancong dalam 
negara semasa pandemik COVID-19 .808

Niat untuk melancong 0.922 0.749
Saya berniat untuk pergi melancong dalam negara semasa pandemik COVID-19 dalam masa 
yang terdekat .847

Saya sedang merancang untuk pergi melancong dalam negara semasa pandemik COVID-19 
dalam masa yang terdekat .885

Saya akan usahakan untuk pergi melancong dalam negara semasa pandemik COVID-19 dalam 
masa yang terdekat .881

Saya sanggup untuk meluangkan masa dan membelanjakan duit untuk pergi melancong dalam 
negara semasa pandemik COVID-19 dalam masa yang terdekat .847

Persepsi tentang risiko 0.887 0.663
Terdapat kebarangkalian yang tinggi untuk mendapat jangkitan COVID-19 .852
Terdapat kebarangkalian yang tinggi jangkitan COVID-19 boleh menyebabkan kematian .736
Terdapat kebarangkalian yang tinggi orang awam tidak mematuhi SOP yang telah 
dikuatkuasakan .822

Terdapat kebarangkalian yang tinggi destinasi pilihan tidak terjaga keselamatan dan 
kebersihannya. .842

Motivasi pelancongan 0.957 0.849
Untuk berehat dan menenangkan diri .943
Untuk menghiburkan diri .928
Untuk mengenal tempat baru dan berbeza .880
Untuk melepaskan stress .933

Nota: AVE: Varians purata diekstrak; CR: Nilai Kebolehpercayaan Komposit

tinggi iaitu sebanyak 1 kali (23.7%). Terdapat juga 27 
responden yang telah melancong sebanyak 5 kali dan ke 
atas sejak 10 Jun 2020. 

KESAHAN DAN KEBOLEHPERCAYAAN KONSTRUK

Data telah dianalisa menggunakan IBM SPSS 23. Bagi 
memahami hubungkait antara setiap konstruk dan 
mengesahkannya, kaedah analisa confirmatory factor 
analysis (CFA) telah dijalankan. Jadual 2 merupakan 
dapatan analisa model ukuran CFA dan menunjukkan 
bahawa setiap item bagi setiap konstruk telah mencapai 
piawai analisis kesahan dan kebolehpercayaan. Nilai 
muatan faktor, menurut Hair et al. (2016), perlu 
melebihi 0.708, tetapi nilai antara 0.4 dan 0.7 juga 
masih boleh diterima jika ianya memenuhi kriteria nilai 
kebolehpercayaan komposit (CR) dan varians purata 
diekstrak (AVE). Selain itu, mereka juga mencadangkan 
bahawa nilai AVE perlu melebihi 0.5 dan CR perlu 
melebihi 0.8.

PENILAIAN MODEL STRUKTUR

Kemudian, satu kaedah analisa regresi, iaitu analisa 
jalur atau path analysis telah digunakan untuk mengkaji 
hubungan kausal antara konstruk. Jadual 3 menunjukkan 
statistik deskriptif bagi setiap konstruk. Berdasarkan 
Jadual 3, bagi konstruk sikap, norma subjektif, dan niat 
untuk melancong, nilai purata skornya adalah melebihi 
3, di mana ia menunjukkan bahawa secara puratanya, 
responden bersetuju dengan item-item di dalam 
konstruk tersebut. Konstruk kawalan tingkah laku dan 
persepsi tentang risiko pula mempunyai nilai purata 
skor antara 2 dan 3 yang menunjukkan responden lebih 
bersifat neutral. 

JADUAL 3. Statistik deskriptif pembolehubah

Konstruk Min SD
Sikap 3.3484 1.19111

Norma subjektif 3.3820 1.06008
Kawalan tingkah laku 2.5214 1.02929
Niat untuk melancong 3.6375 1.20464
Persepsi tentang risiko 2.0410 0.92305

Nota: SD: Sisihan piawai

Seperti yang ditunjukkan dalam Jadual 4 dan Rajah 
3, kajian ini telah mengenal pasti hubungan negatif 
yang ketara di antara persepsi tentang risiko dan sikap 
terhadap tingkah laku (β=-0.309, p < 0.01), menyokong 
H2, tetapi ia tidak menunjukkan hubungan yang ketara 
dengan niat untuk melancong, menolak H1. Sikap pula 
menunjukkan hubungan positif yang ketara dengan 
niat untuk melancong (β=0.398, p < 0.01). Begitu juga 

untuk norma subjektif (β=0.289, p < 0.01) dan kawalan 
tingkah laku (β=0.108, p < 0.01). Oleh itu, H3, H4, dan 
H5 diterima. Analisa pembolehubah moderator juga 
telah dijalankan untuk melihat kesan motivasi untuk 
melancong terhadap hubungan antara persepsi tentang 
risiko dan niat untuk melancong. Keputusannya adalah 
tidak signifikan, jadi H6 ditolak.

PERBINCANGAN

Kajian ini dijalankan untuk melihat kesan persepsi 
tentang risiko terhadap niat pelancong domestik untuk 
melancong di dalam negara semasa pandemik COVID-19 
menggunakan TPB. Teori ini dilanjutkan dengan 
faktor persepsi tentang risiko COVID-19 dan motivasi 
pelancongan. Masih tidak banyak kajian empirikal 
yang dijalankan untuk menilai kesan risiko pandemik 
COVID-19 terhadap gelagat pelancong domestik di 
Malaysia. Oleh itu, kajian ini dijalankan untuk mengisi 
jurang kajian ini dengan membuat hubungan antara 
pelbagai faktor dan niat pelancong domestik untuk 
melancong semasa pandemik COVID-19.

Dapatan kajian menunjukkan bahawa persepsi 
tentang risiko tidak mempengaruhi niat untuk 
melancong secara langsung. Walau bagaimanapun, 
persepsi tentang risiko mempengaruhi niat untuk 
melancong secara tidak langsung melalui sikap terhadap 
tingkah laku. Berdasarkan dapatan kajian, persepsi 
tentang risiko mempunyai hubungan negatif yang ketara 
dengan sikap terhadap tingkah laku di mana, sikap 
terhadap tingkah laku menjadi pembolehubah perantara 
antara persepsi tentang risiko dan niat untuk melancong 
semasa pandemik COVID-19. Ia menunjukkan bahawa 
jika seseorang merasakan bahawa risiko COVID-19 
adalah tinggi, maka seseorang pelancong akan melihat 
sikap terhadap tingkah laku untuk melancong semasa 
pandemik COVID-19 ini sebagai perkara yang negatif. 
Seseorang pelancong cenderung memilih untuk 
bersikap mengelak daripada risiko yang tinggi yang 
boleh menjejaskan keselamatannya. Ini menunjukkan 
bahawa sikap seseorang cenderung untuk memilih 
destinasi pelancongan yang selamat terutama semasa 
pandemik COVID-19. Dapatan kajian ini adalah 
selari dengan kajian Sanchez et al. 2020, Dash 2020; 
Hsieh et al. 2016; Bae & Chang 2020; Han et al. 
2020. Walau bagaimanapun, seseorang pelancong 
boleh membuat beberapa pilihan keputusan untuk 
melancong bergantung kepada penilaian risiko yang 
dilakukan. Seseorang pelancong cenderung untuk 
mengimbangi antara jangkaan faedah dan kerugian 
yang akan ditanggung berdasarkan penilaian risiko yang 
dilakukan olehnya. Motivasi pelancongan dalam kajian 
ini diuji sebagai pembolehubah pengantara, di mana ia 
dijangka akan melemahkan atau menguatkan hubungan 
antara persepsi tentang risiko COVID-19 dan niat 
untuk melancong. Hasil analisis menunjukkan bahawa 

JADUAL 4. Penilaian kesignifikanan dan kerelevenan hubungan dalam model struktur

Hipotesis Hubungan β Nilai-p Nilai-t Dapatan
H1 Persepsi tentang risiko  Niat untuk melancong -0.003 0.949 -0.064 Tolak

H2 Persepsi tentang risiko  Sikap -0.309 0.000 -6.560 Terima

H3 Sikap  Niat untuk melancong 0.398 0.000 7.737 Terima

H4 Norma subjektif  Niat untuk melancong 0.289 0.000 5.537 Terima

H5 Kawalan tingkah laku  Niat untuk melancong 0.108 0.009 2.625 Terima

H6 Motivasi (moderator)  (Persepsi tentang risiko  Niat untuk melancong) -0.700 0.071 -1.813 Tolak 

RAJAH 3. Hasil analisis

hipotesis ini tidak terbukti kerana hubungan langsung 
antara persepsi tentang risiko dan niat untuk melancong 
juga adalah tidak signifikan.

Hasil analisis bagi konstruk utama TPB, iaitu sikap 
terhadap tingkah laku, norma subjektif dan kawalan 
tingkah laku menunjukkan wujud hubungan positif yang 
ketara dengan niat untuk melancong semasa pandemik 
COVID-19 di kalangan pelancongan tempatan di 
Malaysia. Hubungan positif di antara sikap terhadap 
tingkah laku dan niat untuk melancong menunjukkan 
sikap seseorang yang gemar melancong mempengaruhi 
secara positif niat seseorang untuk melancong. Dapatan 
kajian ini selari dengan kajian yang dilakukan oleh 
Leung (2019), Wu dan Chen (2018) dan Ahmad et al. 
(2020). Walaupun wujudnya risiko keselamatan ke 
destinasi pelancongan dan di destinasi pelancongan 
itu sendiri, pelancong tempatan Malaysia cenderung 
untuk melakukan aktiviti pelancongan pada tempoh 
pandemik COVID-19. Bagi konstruk norma subjektif 
pula, hasil kajian menunjukkan bahawa orang-orang 
yang rapat dengan pelancong memberi kesan yang 
positif dalam mempengaruhi niat seseorang untuk 
melancong. Dapatan ini adalah selari dengan hasil 

kajian Juschten et al. (2019), Seow (2017) dan Ru et 
al. (2018). Galakan, sokongan dan pandangan berkaitan 
kebaikan melancong semasa pandemik COVID-19 
memberi impak positif dalam membuat keputusan untuk 
melancong. Konstruk ketiga dalam TPB iaitu kawalan 
tingkah laku juga menunjukkan hubungan yang positif 
dengan niat untuk melancong. Kawalan tingkah laku di 
sini bermaksud jika seseorang itu percaya bahawa dia 
yang mengawal dirinya sendiri untuk melancong semasa 
pandemik COVID-19, maka niatnya untuk melakukan 
aktivit pelancongan semakin tinggi. Keputusan yang 
dilakukan untuk melakukan aktiviti pelancongan adalah 
berdasarkan kepada kawalan terhadap diri sendiri 
pelancong tersebut. Dapatan kajian bagi konstruk ketiga 
adalah selari dengan kajian yang dilakukan oleh Seow 
(2017), Park et al. (2017) dan Zhu et al. (2019). 

Ketiga-tiga konstruk utama TPB ini mempunyai 
hubungan yang positif dengan niat untuk melancong 
selari dengan keadaan semasa yang dihadapi oleh 
pelancong tempatan ketika soal selidik ini diedarkan. 
Dalam tempoh kajian ini dijalankan, aktiviti 
pelancongan telah dibenarkan iaitu apabila kerajaan 
melaksanakan Perintah Kawalan Pergerakan Pemulihan 

(PKPP) di Malaysia. Dalam tempoh ini jumlah kes 
harian jangkitan COVID-19 adalah rendah dengan 
jumlah kes harian di Malaysia adalah kurang daripada 
50 kes setiap hari dalam tempoh PKKP (Kementerian 
Kesihatan Malaysia, 2020). Ini menunjukkan bahawa 
kelonggaran yang diberikan oleh pihak kerajaan 
kepada penduduk Malaysia telah dimanfaatkan 
sebaiknya dengan melakukan aktiviti pelancongan. Jika 
seseorang pelancong mempunyai keyakinan bahawa 
mereka mampu mengawal keadaan sepanjang bercuti 
walaupun dalam suasana pandemik, maka niat mereka 
untuk melancong akan meningkat. Lebih-lebih lagi, 
penduduk Malaysia telah berhadapan dengan cabaran 
PKP yang telah dilaksanakan oleh kerajaan sebelum itu. 
Peluang menjalankan aktiviti sosial telah dimanfaatkan 
sebaiknya oleh pelancong tempatan dalam usaha 
mengisi masa lapang dan mengurangkan tekanan yang 
mereka hadapi sepanjang melalui tempoh PKP.

Terdapat beberapa limitasi pada kajian ini, iaitu 
tempat tinggal responden tidak diketahui, sama ada 
dari kawasan bandar atau luar bandar. Selain itu, julat 
umur responden juga tidak seimbang di mana hampir 70 
peratus daripadanya adalah berumur antara 20 dan 39 
tahun. Hal ini disebabkan oleh edaran soal selidik adalah 
melalui media sosial. Oleh itu, capaian kepada mereka 
yang berumur 40 tahun dan ke atas adalah kurang.

KESIMPULAN

Penularan wabak COVID-19 telah memberi kesan yang 
besar kepada aktiviti ekonomi dan sosial dunia termasuk 
Malaysia. Antara yang terjejas teruk adalah sektor 
pelancongan negara akibat daripada penutupan pintu 
masuk negara bagi ketibaan pelancong antarabangsa. 
Pelbagai langkah telah diambil oleh kerajaan bagi 
merancakkan semula aktiviti pelancongan negara. 
Antaranya, kerajaan menyediakan pakej rangsangan 
ekonomi yang bertujuan membantu sektor pelancongan 
merancakkan semula aktiviti mereka. Dalam masa yang 
sama, pihak kerajaan juga perlu memahami gelagat 
pelancong domestik dalam usaha menggalakkan 
mereka meningkatkan aktiviti pelancongan. Walau 
bagaimanapun, pelbagi faktor perlu diambilkira dalam 
memahami gelagat pelancong domestik ini termasuklah 
faktor risiko dan juga motivasi untuk melancong ketika 
berhadapan dengan pandemik COVID-19. Bagi tujuan 
ini, kajian ini dilakukan untuk mengenal pasti gelagat 
pelancong domestik dalam membuat keputusan untuk 
melancong dalam negara dalam suasana norma baharu. 
Penekanan diberikan kepada faktor risiko dan motivasi 
melancong dengan menggunakan Teori Gelagat 
Terancang. Kajian ini dilakukan dengan mengedarkan 
soal selidik dalam talian bagi pelancong domestik 
Malaysia.

Kajian ini telah menunjukkan dapatan bahawa 
persepsi tentang risiko COVID-19 tidak mempengaruhi 

niat pelancong domestik untuk melancong semasa 
pandemik ini secara langsung. Namun, terdapat hubungan 
antara persepsi tentang risiko dan sikap terhadap tingkah 
laku untuk melancong, dan seterusnya mempengaruhi 
niat pelancong domestik untuk melancong di dalam 
negara semasa pandemik COVID-19. Selain itu, norma 
subjektif dan kawalan tingkah laku juga mempengaruhi 
pelancong domestik untuk melancong. Oleh kerana 
pandemik COVID-19 merupakan sebuah fenomena 
yang besar, bukan sahaja di Malaysia, malah bersifat 
global, kajian ini sangat berharga di mana ia memberi 
sumbangan kepada literatur berkaitan pelancongan 
semasa pandemik COVID-19 dan persepsi pelancong 
terhadap risiko pandemik ini. 

Satu cadangan untuk kajian pada masa akan 
datang ialah menjalankan kajian yang sama dengan 
mengkhususkan risiko pandemik yang dikaji dan 
mengkaji hubungkaitnya dengan faktor demografi 
seperti status kekeluargaan, kawasan tempat tinggal dan 
tahap pendidikan. Di samping itu, dapatan kajian ini 
mempunyai implikasi yang praktikal untuk memahami 
gelagat pelancong berkaitan pandemik COVID-19. 
Kesimpulannya, agensi kerajaan dan swasta yang 
terlibat dalam sektor pelancongan perlu mengambil 
kira gelagat pelancong dan persepsi mereka terhadap 
risiko jangkitan COVID-19 dalam merangka dan 
membangunkan strategi pelancongan masa hadapan 
dalam era COVID-19 ini.

